
ЎЗБЕКИСТОН РЕСПУБЛИКАСИ НОМИДАН 

Ҳ У К М 
 2022 йил февраль ойининг 15 куни жиноят ишлари бўйича Тошкент вилоят 
Олмалиқ шаҳар суди, Олмалиқ шаҳар ИИБ биносида, очиқ сайёр суд мажлисида,  
 раислик қилувчи М.Туйчиев,  
 судья ёрдамчиси З.Шодиевнинг котиблигида, тарафлардан давлат айбловчиси 
Олмалиқ шаҳар прокурори ёрдамчиси О.Ваққосов, ҳимоячи-адвокат Д.Файзиев, 
судланувчи Ж.Абдакимов иштирокида,  
 Ўзбекистон Республикаси ЖКнинг 166-модда 2-қисми “а” банди билан 
айбланган: 

Абдакимов Жахонгир Анварович (Abdakimov Jaxongir 
Anvarovich), 1986 йил 28 октябрда Пискент туманда 
туғилган, миллати ўзбек, Ўзбекистон Республикаси 
фуқароси, маълумоти ўрта, вақтинча ишсиз, муқаддам: 

1. Жиноят ишлари бўйича Олмалиқ шаҳар судининг 
06.09.2006 йилдаги хукмига кўра, Ўзбекистон 
Республикаси ЖКнинг 118-моддаси 1-қисми билан 5 йил 
муддатга озодликдан маҳрум қилиш жазоси тайинланиб, 
ЖКнинг 72-моддасига асосан 1 йил синов муддати 
белгиланган, жазодан 06.09.2007 йил озод этилган, 

2. Жиноят ишлари бўйича Пискент туман судининг 
22.02.2011 йилдаги хукмига кўра, Ўзбекистон 
Республикаси ЖКнинг 122-моддаси 1-қисми билан 1 ой 
қамоқ жазоси тайинланган, жазони тўлиқ ўтаган, 

3. Жиноят ишлари бўйича Пискент туман судининг 
20.07.2012 йилдаги хукмига кўра, Ўзбекистон 
Республикаси ЖКнинг 118-моддаси 3-қисми “а” банди, 
119-моддаси 3-қисми “а” банди, 59-моддаси билан 11 йил 
муддатга озодликдан маҳрум қилиш жазоси тайинланган, 
жиноят ишлари бўйича Миришкор туман судининг 
21.01.2015 йилдаги ажримига кўра ЖКнинг 74-моддасига 
асосан ўталмай қолган 2 йил 10 ой 9 кун озодликдан 
маҳрум қилиш жазоси ойлик иш ҳақининг 20%ни давлат 
ҳисобига ушлаб қолиш шарти билан ахлоқ тузатиш иши 
жазосига ламаштирилган, 

4. Жиноят ишлари бўйича Олмалиқ шаҳар судининг 
20.09.2016 йилдаги хукмига кўра, Ўзбекистон 
Республикаси ЖКнинг 118-моддаси 2-қисми “б,г” банди, 
119-моддаси 2-қисми “б,г” банди, 59,60,61-моддалари 
билан 9 йил 6 ой муддатга озодликдан маҳрум қилиш 
жазоси тайинланган, Жиноят ишлари бўйича Тошкент 
вилоят суди кассация инстанциясининг 10.01.2017 
йилдаги ажримига кўра, ҳукм қисман ўзгартирилиб, 9 йил 
4 ой муддатга озодликдан маҳрум қилиш жазоси 
тайинланган, Жиноят ишлари бўйича Зарафшон шаҳар 
судининг 05.05.2021 йилдаги ажримига кўра, ўталмай 
қолган 4 йил 8 ой 27 кун озодликдам маҳрум қилиш 
жазоси ЖКнинг 74-моддасига асосан иш ҳақининг 15%ни 
давлат ҳисобига ушлаб қолиш шарти билан ахлоқ 
тузатиш иши жазосига алмаштирилган, Жиноят ишлари 

Ҳу
ж

ж
ат

 и
м

зо
ла

нг
ан

: Т
уй

чи
ев

 М
ам

ир
ж

он
 К

ур
ба

но
ви

ч,
 0

7.
03

.2
02

2

1-1110-2201/93



бўйича Олмалиқ шаҳар судининг 27.12.2021 йилдаги 
ажримига кўра, ўталмай қолган 4 йил 5 ой 20 кун ахлоқ 
тузатиш ишлари жазоси шу муддатга озодликдан маҳрум 
қилиш жазосига алмаштирилган, Олмалиқ шахар 
Туркистон кўчаси 15А-уй, 1-хонадонда яшаган, ушбу иш 
бўйича 2022 йил 13 январь кунидан қамоқда, айблов 
хулосаси нусҳасини ўз вақтида олганга нисбатан 1-1110-
2201/93-сонли жиноят ишини кўриб чиқиб, 
қуйидагиларни  

 

А Н И Қ Л А Д И : 

 
Ж.Абдакимов, 2021 йил 7 декабрь куни соат тахминан 22:30 да Олмалиқ 

шаҳар, Ипак йўли кўчасида жойлашган спиртли ичимликлар дўкони олдида, 
таниши Усаров Шерзод Рахматуллаевичга тегишли бўлган нархи 2.700.000 сўм 
бўлган “Самсунг А12” русумли телефон аппаратини хаёт ёки соғлик учун хавфли 
бўлмаган зўрлик ишлатиб, қўлидан тортиб олиб, унинг мулкини очиқдан-очиқ 
талон-торож қилиб, ҳодиса жойидан яширинган. 

Суд мажлисида сўроқ қилинган судланувчи Ж.Абдакимов, унга эълон 
қилинган айбга иқрорлик билдириб, 2021 йил 7 декабрь куни соат тахминан 22:00 
ларда Олмалиқ шаҳар, Ипак йўли кўчасида жойлашган спиртли ичимликлар 
дўконида спиртли ичимлик ичиб турган вақтида, унга аввал нотаниш бўлган 
жабрланувчи келиб, сигарета таклиф қилгани, у чекмаслигини айтгани,улар 
биргаликда спитрли ичимликлар истеъмол қилишгани, кейин Олмалиқ тўйхонаси 
олдида жойлашган спиртли ичимликлар дўконга бориб, яна спиртли ичимликлар 
ичишгани, жабрланувчининг кайфи ошиб қолгани, ундан пиво олиб беришни 
сўрагани, 1 дона пиво олиб бергани ва уни йўлнинг нариги томонига ўтказиб 
қўйгани, шунда жабрланувчи уни ҳақорат қилиб, устидаги спорт кийимини тортиб, 
йиртиб юборгани, уни жахли чиқиб, жабрланувчининг қўлида бўлган телефон 
аппаратини олиб қўйгани, узр сўраса қайтаришини айтиб, уйига кетгани, уяли 
алоқа воситасига ўзининг сим картасини қўйиб, ишлатиб юргани, орадан анча вақт 
ўтгач уйига ИИБ ходимлари келишгани ва телефон аппаратини холислар 
иштирокида олишиб, баённома тузишгани, айбига тўлиқ иқрорлигини, қилган 
ишидан пушаймонлигини билдириб, суддан енгилроқ жазо тайинлашни сўради. 

Судланувчининг айби унинг айбига тўлиқ иқрор бўлиб берган 
кўрсатмаларидан ташқари суд мажлисида сўроқ қилинган жабрланувчи 
кўрсатмалари, иш ҳужжатлари билан ўз тасдиғини топади. 

Суд мажлисида сўроқ қилинган жабрланувчи Ш.Усаров қуйидагиларни, 2021 
йил 7 декабрь соат тахминан 21:30 ларда ишдан қайтаётганида, Олмалиқ шаҳар, 
Ипак йўли кўчасида жойлашган спиртли ичимликлар дўконига кириб, спиртли 
ичимликлар истеъмол қилгани, судланувчи ҳам ичиб турганини кўриб, унга 
сигарет таклиф қилгани, у чекмаслигини айтгани ва улар танишиб. Бирга спиртли 
ичимликлар ичишгани, кейин “Олмалиқ тўйхонаси” олдидаги спиртли ичимликлар 
дўконига бориб, у ерда яна спиртли ичимликлар ичишгани, маст ҳолатда 
бўлишгани, уйга кетмоқчи бўлган вақтида, судланувчи уни орқа томонимдан бош 
қисмимга бир маротаба уриб, ёнида бўлган, нарҳи 2.700.000 сўм бўлган “Самсунг 
А12” русумли уяли алоқа воситасини олиб кетгани, кейин у профилактика 
инспектори хонасига бориб, бўлган воқеани айтиб бергани ва ариза билан 
мурожаат қилгани, тергов давомида унга телефони қайтариб берилганини, 
судланувчи уни телефонидан унинг номидан бир қанча жойларга телефон қилиб 

гаплашгани сабабли, уни бир неча бор ИИБга чақиртиришганини кўрсатиб, 
судланувчига нисбатан қонуний жазо беришни сўради.  

Ашёвий далилни олиш ҳақидаги баённомадан (и.в.9) Ж.Абдакимовдан 
холислар иштирокида “Самсунг А12” русумли уяли алоқа қўл телефони олингани, 
баённома тузиш вақтида, Ж.Абдакимов бу телефонни Шерзод исмли шахснинг  
қўлидан олиб қўйганлигини тасдиқлаган. Нарсани таниб олиш баённомасидан 
(и.в.10-11)тақдим этилган телефон аппаратлари ичидан жабрланувчи Ш.Усаров 
ўзига тегишли бўлган, судланувчидан олинган телефон аппаратини таниб олгани 
тасдиқланади. Бу телефон аппарати далилий ашё деб эътироф этилган (и.в.14) ва 
тилхат орқали жабрланувчи Ш.Усаровга қайтарилган (и.в.15). Айбланувчининг 
кўрсатмаларини воққеа жойида текшириш баённомасидан (и.в.52-55) Ж.Абдакимов 
холислар ва адвоакт Д.Файзиев иштирокида жиноят содир этган жойини кўрсатиб, 
тавсилотларини гапириб берган ва очиқдан-очиқ жабрланувчининг қўлидан 
телефон аппаратини олиб кетганлигини тасдиқлаган. Юзлаштириш баённомасидан 
(и.в.56-58) судланувчи Ж.Абдакимов ва жабрланувчи Ш.Усаров юзлаштирилганда, 
судланувчи очиқдан очик жабрланувчининг қўлидан телефон аппаратини олиб 
қўйганлигини тасдиқлаган, бу кўрсатмаларини у суд мажлисида ҳам тасдиқлади. 

Юқорида қайд қилиб ўтилган ва суд мажлисида ўрганилган далиллар 
асосида суд судланувчи Ж.Абдакимов томонидан қасддан талончилик, яъни 
Ш.Усаровнинг хаёти ёки соғлиғи учун хавфли бўлмаган зўрлик ишлатиб, унинг 
мулкини “Самсунг А12” русумли уяли алоқа қўл телефонини очиқдан-очиқ талон-
торож қилгани ўз исботини топди деб ҳисоблайди.  

Дастлабки тергов органи томонидан Ж.Абдакимовнинг ҳаракатлари 
Ўзбекистон Республикаси ЖКнинг 166-моддаси 2-кисми “а” банди билан тўғри 
квалификация қилинган.  

Ўзбекистон Республикаси Олий суди Пленумининг 2014 йил 23 майдаги 
“Суд ҳукми тўғрисида”ги 7-сонли Қарорининг 28-бандида, судларнинг эътибори, 
ҳукм чиқаришда уларнинг жазо тайинлашнинг умумий асослари тўғрисидаги 
қонун талабларига оғишмай риоя қилиш шартлигига, жиноят қонунининг асосий 
тамойилларидан бири инсонпарварлик тамойили эканлигига ва унинг мазмунига 
кўра жиноят содир этган шахсга нисбатан у ахлоқан тузалиши ва янги жиноят 
содир этишининг олдини олиш учун зарур ҳамда етарли бўладиган жазо ва бошқа 
ҳуқуқий таъсир чораси қўлланиши кераклигига қаратилиши, ушбу принципга 
биноан жазолашдан кўзланган мақсадга енгилроқ чора қўллаш орқали эришиб 
бўлмайдиган тақдирдагина оғирроқ жазо чоралари тайинланиши мумкинлиги, 
судлар жазо тайинлашда, содир этилган жиноятнинг ижтимоий хавфлилик 
даражасини ва хусусиятини, содир этилган қилмишнинг сабабларини, етказилган 
зарар миқдори ва хусусияти, шахси, унинг жавобгарлигини енгиллаштирувчи ва 
оғирлаштирувчи ҳолатларни ҳисобга олишлари кераклиги ва булардан келиб 
чиқиб, судланувчининг жавобгарлиги даражаси хусусиятига қандай ҳолатлар 
таъсир этганлиги, унинг шахсини тавсифловчи суд муҳокамасида тасдиқланган ва 
ЖК 54-моддасига биноан жазо тайинлашда суд томонидан ҳисобга олинган бошқа 
ҳолатларни ҳукмда кўрсатиб ўтиши лозимлиги; 

Ўзбекистон Республикаси Олий суди Пленумининг 2006 йил 3 февралдаги 1-
сонли “Судлар томонидан жиноят учун жазо тайинлаш амалиёти тўғрисида”ги 
Қарорида, судлар томонидан жиноят учун жазонинг тўғри тайинланиши одил 
судловни амалга оширишнинг муҳим кафолати эканлиги, адолатли жазо 
тайинланиши ундан кўзланган мақсадларга - маҳкумни ахлоқан тузатиш, маҳкум ва 
бошқа шахслар томонидан янги жиноятлар содир этилишининг олдини олишга 
эришиш самарадорлигини оширишга хизмат қилади деб белгиланган. 

Мазкур Пленум қарорининг 4-бандида, қонун тайинланадиган жазо тури ва 
меъёрини айбдорнинг шахсини тавсифловчи объектив ва ижтимоий омиллар билан 
боғлиқ қилиб қўйганлиги туфайли судлар жиноят ишларини кўриб чиқиш пайтида 
мазкур ҳолатларни аниқлашлари шартлиги, объектив омилларга, хусусан, 
айбдорнинг ёши, жинси, ҳомиладорлик ҳолати, ижтимоий омилларга - 
судланганлиги, оиладаги, жамиятдаги хулқ-атвори, машғулоти, давлат ёки 
ижтимоий мавқеи ва ҳоказолар кириши ҳақида раҳбарий тушунтиришлар берилган. 

Жазо тайинлашда суд Ж.Абдакимов томонидан содир этилган жиноятнинг 
ижтимоий хавфлилик даражаси ва жиноят содир этиш усулини жиноят оқибатида 
етказилган моддий зарар қопланганлигини, судланувчининг айбини 
енгиллаштирувчи ҳолат деб, уни содир этган жиноятидан чин кўнгилдан 
пушаймонлиги, айбини оғирлаштирувчи ҳолат деб, суд уни маст ҳолатда ва 
муқаддам судланган шахс томонидан жиноят содир этганини инобатга олади. 

Судланувчининг шахсини, у жазони ўташ даврида жиноят содир 
этганлигини инобатга олиб, унга нисбатан озодликдан маҳрум қилиш жазосини 
тайинлашни мақсадга мувофиқ деб ҳисоблайди. 

Ўзбекистон Республикаси ЖКнинг 60-моддасига кўра, жиноят ишлари 
бўйича Олмалиқ шаҳар судининг 20.09.2016 йилдаги хукми бўйича тайинланган 
жазонинг ўталмай қолган 4 йил 5 ой 20 кун озодликдан маҳрум қилиш жазосини 
тайинланган жазога қисман қўшиш йўли билан жазо тайинлашни лозим топади.  

Иш бўйича далилий ашё “Самсунг А12” уяли алоқа қўл телефони 
жабрланувчи Ш.Усаровга қайтарилгани инобатга олиниши лозим деб ҳисоблайди. 

Юқоридагиларга ҳамда Ўзбекистон Республикаси ЖПКнинг 454-457, 460-
463, 465-468, 472-473-моддаларига асосан суд 

 

Ҳ  У  К  М     Қ  И  Л  Д  И : 

 

Абдакимов Жахонгир Анварович (Abdakimov Jaxongir Anvarovich) 
Ўзбекистон Республикаси ЖКнинг 166-моддаси 2-қисми “а” бандида назарда 
тутилган жиноятни содир этганликда айбдор деб топилсин ва унга 3 (уч) йил 
озодликдан маҳрум қилиш жазоси тайинлансин. 

Ўзбекистон Республикаси ЖКнинг 60-моддасига асосан, жиноят ишлари 
бўйича Олмалиқ шаҳар судининг 20.09.2016 йилдаги хукми бўйича тайинланган 
жазонинг ўталмай қолган 4 йил 5 ой 20 кун озодликдан маҳрум қилиш жазосини 
тайинланган жазога қисман қўшиш йўли билан узил кесил ўташ учун 6 (олти) йил 
озодликдан махрум қилиш жазси тайинлансин. 

Тайинланган жазо қаттиқ тартибли колонияларида ўтаттирилсин. 
Ҳукм қонуний кучга киргунча эҳтиёт чораси аслича қамоқда қолдирилсин. 

Жазо муддати 2022 йил  13 январдан бошлаб ҳисоблансин. 
Иш бўйича далилий ашё “Самсунг А12” уяли алоқа қўл телефони 

жабрланувчи Ш.Усаровга қайтарилгани инобатга олинсин 
Ҳукм устидан шу суд орқали апелляция шикояти ва протести ҳукм эълон 

қилинган кундан эътиборан йигирма сутка ичида, судланувчи ва жабрланувчи 
томонидан эса уларга ҳукмнинг нусхаси топширилган кундан эътиборан шу муддат 
ичида Тошкент вилоят судига берилиши мумкин. 

 
 

Раислик қилувчи                  М.Туйчиев 

